
“Regalo de la vida humana” liburuak 2009ko literatura gastronomikoko aparteko saria jaso du
Lana XVI. mendean idatzi zuen Juan Vallés nafarrak, baina Nafarroako Gobernuak aurten argitaratu du lehenengoz 
Osteguna, 2009ko ekainaren 11a.  “Regalo de la vida humana” liburuak, Nafarroako Gobernuak oraintsu argitaratutako faksimile-edizioak, 2009ko literatura gastronomikoko aparteko saria eskuratu du, hain zuzen ere, Cofradía de la Buena Mesak eta Espainiako Gastronomiaren Errege Akademiak elkarrekin ematen duten saria. Saria datorren ekainaren 23an emango dute, lan hau Madrilen aurkezteko Lázaro Galdiano Fundazioko auditorioan egingo den ekitaldian. 
Lana Juan Vallés nafarrak idatzi zuen XVI. mendean, baina edukia oraintsu arte ia-ia ezezaguna izan da, eskuizkribu bakarra baitzegoen Austriako Liburutegi Nazionalean, Vienan.

Foru Gobernuak, Erakundeekiko Harremanetarako eta Gobernuaren Eledunaren Departamentuaren bidez, duela gutxi 1.000 aleko edizioa argitaratu du, bi liburukitan. Liburuki batean jatorrizko lanaren faksimilea kopiatu da, eta bestean, hitzez hitzeko transkripzioa eta garai hari, egileari eta liburuari buruzko ikerketa multzoa, espezialisten talde batek prestatua Fernando Serrano Larráyozen koordinazioarekin. 

Lanean zenbait aholku eskaintzen dira garbiketa pertsonalari eta lurrinak eta olio kosmetikoak egiteko moduari buruz, eta 600 errezeta eta gomendio baino gehiago eskaintzen dira ardoak, likoreak eta bestelako produktu kosmetikoak erabili eta kontserbatzeari buruz. 
Biografia

  Juan Vallés (1496-1563) Alesbesen jaio zen. Nafarroako Erreinuko diruzaina izan zen eta, aurretik, Aragoiko Kantzilertzakoa. Eginkizun ofizialez gain, Errenazimentuko humanista handia izan zen. Besteak beste, lan hauek idatzi zituen: “Libro de cetrería y montería”, espezialitate hartan oso baloratuta zegoena; “Flores de cirugía y medicina” (testua galdu egin da); eta “Regalo de la vida humana”.


  Bizitzako azken urteetan oraintsu aurkeztu den hirugarren eta azken lana prestatzen aritu zen, baina ahalegin handiak egin arren, ezin izan zuen amaitu. Pedro de Sada ilobak egindako hitzaurrearen arabera, testuan diruzainak “pertsona baten zerbitzurako eta etxe baten gobernu eta zainketa onerako beharrezkoak izan zitezkeen bitxitasun guztiak ordenan jaso nahi zituen”.


  Lanak izaera praktikoa du eta zortzi liburu izan behar zituen. Hala ere, azken liburuari buruz ez dakigu ezer. Beraz, zazpi atal ditu. Lehenengoan burua, aurpegia eta eskuak garbitu eta apaintzeari lotutako alderdiak biltzen dira; bigarrenean lurrinei, urei eta usaindun hautsei buruz hitz egiten da; eta hirugarrenean olioekin lotutako gaiak aztertzen dira, usaindunak izan zein medikuntzan eta kirurgian erabilitakoak izan. 

  Laugarren liburuan azukre- eta ezti-kontserbak aipatzen dira; bosgarrenean konfiturak, turroiak eta azukrearekin eta eztiarekin egiten diren beste fruta batzuk; seigarrenean taloak, quesadillak, zopak, potajeak, saltsak, hegaztiak eta beste haragi batzuk, pastelak, enpanadak, etab. egiteko errezetak agertzen dira. Amaitzeko, zazpigarren liburuan ardoak, pattarrak, ozpina eta bestelako saldak aztertzen dira. 


  Lanaren lehen liburukiak (faksimilea) 646 orrialde ditu, eta bigarrenak (transkripzioa eta azterketak) 783. 100 euroren truke eros daiteke. 

